
Asteartea, 2008ko uztailaren 15a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

ETXEBIZITZA ETA LURRALDE ANTOLAMENDUKO DEPARTAMENTUA

Cordovillan eta Iruñean etxebizitza babestuen eremu bat garatzeko Plana UEPS izendatu dute

Asteartea, 2008ko uztailaren 15a. Nafarroako Gobernuak hitzartu duenez, Cordovillan (Galar) eta Iruñean etxebizitza babestuen eremu bat garatzeko Plana Udalaz gaindiko Eragina duen Plan Sektorial (UEPS) izendatu dute. Aipaturiko Plana “Cordovillako jabeen Elkarteak” sustatu du, eta aurreikuspenen arabera, 4.300 bat etxebizitza eraikiko dituzte bertan (%80-100 etxebizitza babestuak). 
Lurralde Antolamenduko Batzordeak, uztailaren 4ko bileran, oniritzia eman zion aipaturiko eremua UEPS izendatzeari. 

Proiektuan honako hauek aurreikusten dituzten: etxebizitza babestuen behin betiko ehunekoa espedientea ebazten dutenean zehaztuko dute, azterlan ekonomikoak egiaztatu ondoren; sustatzaileak bermatu eginen du jarduera eremuko linea elektrikoak lehengoratzeko proposatutako lanak egiten direla; sustatzaileak egin eta ordaindu beharko ditu jarduera eremua kanpoko sistema orokorrekin lotzeko azpiegiturak edo, hala dagokionean, aipaturiko sistemak zabaldu edo indartzeko lanak, eta gainera, azpiegituretarako beharrezkoak diren lursailak eskuratzeko neurriak hartu beharko ditu; Ebroko Konfederazio Hidrografikoak urbanizazio proiektuari buruzko txostena egin beharko du; eta sustatzaileak, nolanahi ere, beharrezkoak diren baimen guztiak eskuratu beharko ditu. 
Espedientea jendaurrean egonen da hogeita hamar egunez, eta epe berean, Udalei entzunaldia emanen diete. Xede horretarako, Etxebizitza eta Lurralde Antolamenduko Departamentuan (Armadaren hiribidea, 2. zenbakia, 3. maila, Iruñea) espedientea eskuratu ahal izanen da. Alegazioak ere bertan aurkeztu ahal izanen dira, idatziz. 

Plangintza eremuak 1,1 milioi metro koadrotik gora ditu. Eremuaren ia %90 Galarreko Udalarena da, eta gainerakoa, berriz, Iruñeko Udalarena. 

Planak bi eremu ditu: bat, Zaragoza hiribidetik gertu dagoena, eta bestea, Donapeako goi ordokia. 

Donapeako goi ordokian bi erabilera aurreikusten dituzte: egoitza erabilera iparraldean eta ekialdean, eta erabilera ekonomiko edo teknologikoa hegoaldean eta mendebaldean. Eremua etxadi irekien bidez egituratuko dute, eta edukiera handiko kaleak, bitariko bideak, oinezkoentzako eremuak (barrualdean) eta inguruko ibilbideak izanen ditu, hiri eremu anitza eta erakargarria izan dadin. Bestalde, zerbitzu gune bat izanen du erdigunean, eta bertan egonen dira ekipamendu nagusiak (hezkuntza, osasun eta kultura ekipamenduak), Cordovillako urbanizazio zaharrak eta berriak egituratuko dituen parkearen inguruan. Urbanizazio zaharrak eta berriak oinezkoentzako ipar-hego ibilbide bikoitz baten bidez lotuko dituzte, hain justu. 

Zaragoza hiribidetik gertu dagoen eremuari dagokionez, bitariko egitura izanen du. Ekonomia eta hirugarren sektoreko erabilerak nagusi izanen dira, eta egoitza erabilerek Iruñeko udal mugapearen amaiera josten lagunduko dute. Era berean, Galarreko industria eremua berriro diseinatzen hasiko dira, eta Zaragozako errepide zaharraren ordezko bidearen hiri egitura berrira egokituko dute. 

Bestalde, Sadar ibaiko hiri parkea luzatu eginen dute hirigune berrirantz, eta baita ekialdetik ere, mazela osoan barrena (Eskualdeko Hirigintza Arauetako erreserbak barne hartuta). Parkea Cordovillako jatorrizko hirigunetik haratago iritsiko da, eta AP-15 autobideko gerrikoarekin lotuko dute. Korridore berdeak txirrindulari eta oinezkoentzako bide sarea izanen du, lurraldea egituratzen laguntzeko, eta etorkizunean La Morea inguruarekin eta aireportu eremuarekin lotu ahal izateko prest utziko dute. 
ETXEBIZITZA ETA LURRALDE ANTOLAMENDUKO DEPARTAMENTUA

Nafarroako Gobernuak eta Iruñeko Udalak babestutako mila etxebizitza eraikitzea hitzartu dute

Asteartea, 2008ko uztailaren 15a. Nafarroako Gobernuak erabaki duenez, hirigintza, lurzoru eta etxebizitza arloko lankidetza hitzarmena izenpetuko du Iruñeko Udalarekin, Nafarroa 2012 Planaren esparruan. Hartara, babes ofizialeko 600 etxebizitza eraikiko dituzte, salerosteko, eta baita beste 200 bat ere, alokatzeko. 

Era berean, babes ofizialeko 140 bat etxebizitza eraikitzeko lurrazal eskubidea sortzea aurreikusten dute, eta baita Iruñeko Alde Zaharraren Babeserako eta Barne Berrikuntzarako Plan Bereziko (BBBPB) Lehentasunez Esku hartzeko Eremuetako (LEE) Esku-hartze Orokorreko Proiektuak (EOP) bultzatzea ere. 
Lankidetza hitzarmena finantzatzeko, Nafarroako Gobernuak 5.951.736,87 euroko gastua baimendu du, hainbat urtetan egiteko, honela banatuta: 5.474.289,60 euro, 2008a; 190.978,91 euro, 2009an; 190.978,91 euro, 2010ean; eta 95.489,45 euro, 2011n. Nafarroako Gobernuak hitzarmenaren babesean eskuratzen dituen ondasunak Lurzoru Publikoaren Foru Bankuaren baitan sartuko dira. 

LURRALDEAREN ANTOLAMENDU ETA ETXEBIZITZA DEPARTAMENTUA
Ripagaineko plan sektorialaren aldaketa espedientea onetsi da

Asteartea, 2008ko uztailaren 15a.  Nafarroako Gobernuak Ripagaineko Udalez gaindiko Plan Sektorialaren aldatzeko espedientea onetsi du gaurko bilkuran. Espedientea Burlatako Udalak sustatua da eta haren helburua da Udalarenak diren zenbait lursailen erabilera eta eraikigarritasuna aldatzea.
2008ko apirilaren 21ean eginiko bilkuran Nafarroako Gobernuak erabaki zuen hasiera ematea Ripagaineko Udalez gaindiko Plan Sektorialaren aldaketa espedienteari.
Espedientean bi aldaketa jasotzen dira. Lehen aldaketa da ondoko lursail hauen erabilera elkarrekin trukatzea: H.3.2, H.3.3, H.3.4 eta H.3.5 (babes ofizialeko etxebizitzetarako, hasiera batez) eta B.1.2, B.1.3 eta B.1.4, etxebizitza libre tasatuetarako zirenak. Lursail horiek guztiak Burlatako Udalarenak dira eta aldaketa egin arren azalera eraikiak eta hirigintza-aprobetxamendua, babes ofizialeko etxebizitzetarako nahiz libre tasatukoetarako, eta horretarako lursail bakoitzean aurreikusitako eraikinen altuera aldatuko da.
Bigarren aldaketaren bidez, babes ofizialeko etxebizitzen kopurua handitu nahi da Plan Sektorialean, etxebizitza libre tasatuen kalterako, baina Planaren hirigintza aprobetxamendua eta Burlatako Udalari birzatiketan esleitu zitzaion aprobetxamendua aldatu gabe, eta helburua da Burlatako Hiri-Antolamendu Plan Orokorraren S-6 Jarduketa Unitatearen aldaketa espedientearen izapidetzea bukatzea. Horrela, Plan Sektorialaren azalera eraikia 339,14 metro karratutan handituko da eta 4 etxebizitza gehiago proiektatuko dira.
LURRALDEAREN ANTOLAMENDU ETA ETXEBIZITZA DEPARTAMENTUA
“Nafarroako Ubidetik Iruñerria hornitzeko” Proiektu Sektoriala aldatzeko espedientea onetsi da

Asteartea, 2008ko uztailaren 15a.  Nafarroako Gobernuak  “Nafarroako Ubidetik Iruñerria hornitzeko” Udalez gaindiko Proiektu Sektoriala aldatzeko espedientea aldatu du gaurko bilkuran. Aipatu espedientea Iruñerriko Mankomunitateak sustatua dago.

Espedientearen xedea da indarrean dagoen Proiektu Sektoriala, Testu Bateratu gisa osatua dagoena, gaurkotu eta aldatzea. Espediente hau ebatzita hornitzeko obrak baimentzeko prozedura amaituko da. Espediente honen bidez, besteak beste aldatuko da tutueriaren trazadura Osasuna-Sadar errekako Sektorean.
LURRALDEAREN ANTOLAMENDU ETA ETXEBIZITZA DEPARTAMENTUA
“Gasbidea, APA sarea Gares-Izarbeibar eremua" proiektua udalez gaindiko proiektu sektoriala onetsi da  
Asteartea, 2008ko uztailaren 15a.  Nafarroako Gobernuak  “Gasbidea, APA sarea Gares-Izarbeibar eremua" izeneko Udalez gaindiko Proiektu Sektoriala onetsi du gaurko bilkuran. Aipatu proiektua “Gas Natural Distribución, S.D.G., S.A.” enpresak  sustatzen du.
Proiektuaren helburua da gasa goi presioan (16 bar edo hortik beheiti) banatzeko azpiegitura eraikitzea Garesko, Obanosko, Legardako, Muruzabalgo eta Utergako udalerrietan, Gares/Obanosko industrialdean, Izarbeibarreko Jarduera Ekonomikoen Eremuan eta “New-Ark” paper industrian (hau izapidetzean) dagoen gas naturaleko eskaerari erantzunez.
LURRALDEAREN ANTOLAMENDU ETA ETXEBIZITZA DEPARTAMENTUA
"Muru Artederretan sarrera eta irteera dituen zirkuitu bikoitzeko 220 kV-ko linea elektrikoa, Cordovilla-Orkoien lineakoa" izeneko proiektu sektoriala onetsi da  

Asteartea, 2008ko uztailaren 15a.  "Muru Artederretan sarrera eta irteera dituen zirkuitu bikoitzeko 220 kV-ko linea elektrikoa, Cordovilla-Orkoien lineakoa" izeneko Udalez gaindiko Proiektu Sektoriala onetsi du Nafarroako Gobernuak gaurko bilkuran. Aipatu proiektua “Red Eléctrica de España, S.A.” enpresak  sustatzen du. Aldi berean, Gobernuak obra hauek interes orokorrekotzat deklaratu ditu.
Proiektua Udalez Gaindiko Proiektu Sektorial deklaratu zen 2005eko ekainaren 13ko bilkuran Gobernuak hartutako erabaki baten bidez. Proiektu Sektorialaren helburua da  400 kV-ko garraio saretik Iruñeko inguruak elikatzeko 220 kV-ko linea elektrikoa jartzea, guztira 15.153 metro izanen duena.
LEHENDAKARITZA, JUSTIZIA ETA BARNE DEPARTAMENTUA
2009an goi karguendako soldaten izoztea eta Nafarroako Gobernuko langileen kontratazioan gastuari eusteko neurriak onetsi dira

Asteartea, 2008ko uztailaren 15a.  Nafarroako Gobernuak  goi karguendako soldaten izoztea onetsi du gaurko bilkuran, alde batetik, eta beste aldetik Nafarroako Gobernuko langileen gastuari eusteko beste neurri batzuk. Jakina denez, joan zen ekainaren 23an Nafarroako Gobernuak hainbat neurri onetsi zuen gastuari eusteko (2008ko Aurrekontuetan 150 milioi euroko aurrezpena suposatzen dutenak) eta gaur onetsitakoak neurri haien osagarriak dira.

Gaur hartu den lehen erabakia “eredugarritzat” jo du Miguel Sanz Presidenteak gaurko prentsaurrean eta haren helburua da 2009an soldatak izoztea Nafarroako Gobernuko, haren erakunde autonomoetako eta enpresa publikoetako goi karguei.

Bigarren erabakiaren helburua, berriz, Foru Exekutiboko langileriaren gastuari eustea da, krisi ekonomikoaren egoera kontutan izanik. Erabaki honen neurri nagusiak ondoko hauek dira:

-Nafarroako Gobernuko plantilla izoztea, 2008ko ekainaren 30ean betetako enplegu kopuru benetakoa oinarritzat hartuta (24.000 langile). Arau honetan ez da sartuko behar berriak asetzeko hezkuntza eta osasuneko langileria, baina kontratatzeko aurretiaz ezinbestekoa izanen da Funtzio Publikoaren Zuzendaritza Nagusiaren baimena.

-Prozedura automatikoa kenduko da aldi baterako bakante eta ordezkapenak estaltzeko. Hiru hilabetetik behereko bakanteak ez dira beteko (lizentziak, baja medikoak…) eta aipatua baino denbora handiagorako ezinbestekoa izanen da Funtzio Publikoaren Zuzendaritza Nagusiaren baimena lanpostua bete ahal izateko. Arau honetatik kanpo ere gelditzen dira hezkuntza eta osasuneko langileria eta, gainerakoan, jendaurreko lanpostu lagun bakarrekoak eta txandakako langileria.

Plantilla izozteko erabaki honek ez ditu ukitzen indarrean dagoen Enplegu Eskaintza Publikoan aurreikusten diren lanpostuak, oposaketarako deialdiak argitaratua egon ala ez.
LEHENDAKARITZA, JUSTIZIA ETA BARNE DEPARTAMENTUA
Gobernuak Iruñeko Justizia Jauregia handitzeko proiektuaren idazkuntza eta obren zuzendaritza kontratatu ditu
2008ko uztailaren 15a, asteartea.  Nafarroako Gobernuak Nafarroako Justizia Jauregia handitzeko proiektuaren idazkuntza eta obren zuzendaritza kontratatzeko baimena eman dio Justizia departamentuko zuzendari nagusiari. Guztira 366.560 euroko kostua izango du eta 2008tik 2011rako ekitaldietan ordainduko da.
Gobernuaren aldetik erabakia nahitaezkoa zen, urte anitzetako gastua zelako. Gastua modu honetan banatuko da: 206.480 euro 2008an, 37.500 euro 2009an, 65.000 euro 2010ean eta 57.580 euro 2011n. Kontratuaren kostuaren guztizkotik 206.480 euro proiektua idazteko erabiliko dira, eta 2008ko aurrekontutik finantzatuko dira. Gainerakoa, (160.080 euro) obren zuzendaritza fakultatiborako izango da, eta 2009tik 2011rako aurrekontuetatik ordainduko da.
Iruñeko Justizia Jauregia handitzea lehentasunezko ekintza gisa agertzen da Nafarroako Plana 2012an. Plan hori iragan apirilean sinatu zuten Gobernuak eta Nafarroako Alderdi Sozialistak. Ekintza horren aurrekontua 8.525.000 eurokoa da eta aurreko ekitaldietako superabitekin ordainduko da. Horrez gain, gastu osagarriak aurreikusten dira: 73.000 euroko instalazioetarako, 105.000 euro altzarietarako (biak 2011ko ekitaldian) eta 90.000 euro mantentze gastuetarako (2012ko ekitaldian).
Ekintza honen helburua gaur egun Iruñeko organo judizialek duten espazio faltari eta etorkizunean sortzen diren arazoei soluzioa ematea da. Handitze obrak eraikinaren zati handienean bi solairu gehiago eraikitzeko egingo dira (5. eta 6. solairuak).
LEHENDAKARITZA, JUSTIZIA ETA BARNE DEPARTAMENTUA
Gobernuak bingoaren erregelamendua aldatuko du sarietarako diru-sarreren portzentajea egokitzeko

Asteartea, 2008ko uztailaren 15a.  Nafarroako Gobernuak  foru dekretu bat onetsi du gaurko bilkuran bingo jokoaren erregelamendua aldatzen duena sarietarako erabiltzen diren diru-sarreren portzentajearen zenbatekoa eta banaketa egokitzeko xedez. Aipatu portzentajeek %1eko murrizketa izanen dute batez beste.
Zioen azalpenean Gobernuak onartzen du Nafarroan bingo sektorearen araudia aldatzeko beharra badagoela, izan ere, komenigarria baita joko horren garapena beste arloetan arautzen duen araubidearekin harmonizatzea, joko modalitate berriak ezar litezke eta teknologia berriak kontutan eduki behar dira. Halere, araudi aldaketa hori egin baino lehen, Gobernuaren ustez, lehentasunezkoa da sektorearen bideragarritasunarentzat sarietarako diru-sarreren portzentajeak aldatzea.
LEHENDAKARITZA, JUSTIZIA ETA BARNE DEPARTAMENTUA
147.445 euroko gastua onetsi da Europan helbideak harmonizatzeko proiektu bat garatzeko

Asteartea, 2008ko uztailaren 15a. European Addresses Infrastructure – EURADIN (europar helbideen azpiegitura) izeneko proiektuari lotutako hitzarmena onetsi du Gobernuak eta 2010era arte 147.445 euroko gastua egiteko baimena eman du. Aipatu proiektua eContentPlus izeneko programaren barrenean jasota dago.

EURADIN Nafarroako Gobernuko Modernizazio eta Administrazio Elektronikoaren Zuzendaritza Nagusiak proposatu eta zuzendutako ekimena da eta haren helburua da lankidetza proiektu bat garatzea 16 herritako 30 kideren artean  Europako agintariei harmonizazio irizpideak proposatzeko Europako helbideei lotutako datu, meta datu, prozesu eta negozio-ereduetan.
Proiektuaren aurkezpen-ekitaldia joan zen ekainaren 16an egin zen Iruñean. Bertan izan ziren Espainiako bazkideak (Nafarroako Lurralde Informazio Sistema- SITNA eta Tracasa erakunde publikoa dora Nafarroaren ordezkariak), bai eta beste lurralde batzuetakoak ere: Italia, Alemania, Danimarka, Holanda, Suedia, Finlandia, Txekiar Errepublika, Portugal, Austria, Erresuma Batua, Frantzia, Letonia, Lituania eta Hungaria. 

Irizpide komunak erabiltzeko beharra

Agente ekonomiko eta sozialek, herritarrek nahiz administrazioek ohikotasunez erabiltzen dituzte mota horretako helbideak (kartografia, katastroa, posta-zerbitzuak, osasuna eta arriskuen kudeaketa, erreskate-zerbitzuak, nabigazio-tresnak, garraioa eta logistika, turismoa, etab.). Hala ere, estatu bakoitzean definizio, erregistro eta sarbide mota desberdinak daudenez, ezinezkoa da azpiegitura bateratu bat sortzea. Horregatik onartu du Europako Batzordeak proiektu hau oraintsu, Inspire Zuzentarauaren baitan, zeinek Europa mailan Datu Berezientzako Azpiegitura (DBA) sortzeko arau orokorrak ezartzen dituen, bateragarriak eta elkarren artean jarduteko ahalmena duten estatu, eskualde nahiz toki mailako azpiegituretan oinarrituta. 

Baterako irizpideak onartzeaz gain, Euradin-ek "negozio-eredua" delakoa proposatuko du, hau da, herritarrek, administrazioek nahiz enpresek eskatzen dituzten prestazio eta aplikazio praktikoak. Horretarako, helbide horiek zerbitzu jakin batzuekin lotzea ahalbideratuko du proiektuak, hala publikoak (ospitaleak, osasun-zentroak edota udalak), nola pribatuak (enpresak, ostalaritzako establezimenduak edo jatetxeak, etab.). Informazio hori (posta-helbidea bilatzea, zerbitzu publiko bat kokatzea, etab), kanal edota bide ugariren bidez eskuratu ahalko da (Internet, telefono mugikorrak edota Lurreko telebista digitala). 

Eremu berri honek, negozio ugari abian jartzeko aukera ematen du; izan ere, posta-helbideak aurkitzeaz gain, bestelako aukerak ere eskainiko ditu, esaterako, bilatzaile edota zerbitzariei kalitate handiagoko informazioa eskaintzea edota ingurune jakin bateko enpresak eta horiei buruzko informazio eskaintzea. 

Nafarroako Gobernuak 2001ean abian jarritako Nafarroako Lurralde Informazio Sistemaren (SITNA) eta Tracasa enpresaren bidez, 2007ko urriaren 4ko eContentPlus deialdian aurkeztu zuen Nafarroak ekimena; europar programa horrek, informazio-gizartearen alorrean proiektuak sustatzea du helburu

LANDA GARAPENEKO ETA INGURUMENEKO DEPARTAMENTUA

Gobernuak Nafarroako hondakinen kudeaketa plan integratu berri bat egiteko eskatuko dio NAMAINSAri
2008ko uztailaren 15a, asteartea.  Nafarroako Gobernuak 172.451 euroko gastua onartu du NAMAINSA erakundeak (Nafarroako Industria Ingurumena SA) Nafarroako hondakinen kudeaketa plan integratu berri bat egin dezan. 

Plan berri honek 1999koa ordezkatuko du. Zaharrak izaera estrategikoa du, eta hasiera batean, bere indarraldia mugagabea da. Bost urtez behin berraztertzea zegoen aurreikusita, eta “errealitatea, beste plan batzuk eta antolakuntza eta teknologia arloko aldaketak ikusita, berria sortzea beharrezkoa zen”.
Gobernuak adierazi duenez, plana onartu zenez geroztik zortzi urte pasatu dira eta beharrezkoa da egoera gaur egungo lege testuinguruan aztertzea eta plan berri bat lantzea; betiere, Europar Batasunak hondakinen kudeaketa arloan onartutako zuzentarauak eta estatuko araudi berriak aplikatuta. Arau horiek eragile tekniko eta ekonomiko berriak eta ingurumenaren eraginkortasunerako eragile berriak hartzen dituzte barne. Horrek guztiak nabarmen aldatzen ditu egun hondakinen kudeaketarako dauden sistemak. 
Gobernuak Europako zuzentarauak eta Estatuko beste xedapen batzuk aipatu ditu, besteak beste, gai hauen gainekoak: errausketa, zabortegiak, ontziak, ingurumen kalteak, hondakin biodegradagarriak, lohia, hondakinen lekualdaketa, pilak eta metagailuak, desegiteko ibilgailuak eta beren hondakinak, aparatu elektriko eta elektronikoak, birziklapena, etab. Gainera, Justizia Auzitegiaren hutsegitea aipatu du berariaz, hain zuzen ere, Nafarroako hiri hondakinen frakzio biodegradagarriaren tratamendurako oinarrizko hiru azpiegituren eraikuntza behin betiko baliogabetzen duena. Hori 1999an onartutako Hondakinen Plan Integratuan aurreikusitako ekintza zen. 
Zentzu horretan, Gobernuak plan berri bat landu nahi du, industria eta nekazaritzako hiri hondakinen kudeaketan diharduten administrazio eta sektoreek koordinatuta. Ekintzaren irizpideak eta estrategiak zehazterako orduan, plan horrek kontuan hartuko ditu nola eboluzio teknikoa, hala Estatuko eta Europako araudia. Plan berriaren xedea kostu eta irabazi sozioekonomikoen arteko balantzea ahalik eta onena izatea da.
Aipatutako dokumentua plangintza estrategikorako tresna izango da, hondakinen kudeaketan baliabide publiko eta pribatuen esleipena optimizatzeko. Xede nagusietako bat ezarritako helburuak betetzeko beharrezkoak diren azpiegituren defizita eta instalazio berrietarako egin beharreko inbertsioen kalkulu ekonomikoa zehaztea izango da. Finantzaketa sistema publikoa eta pribatua zehaztuko dira, kudeaketa publikoa eta pribatua kontuan hartuta.
Gobernuak badaki lana oso handia dela, eta gizarte agenteek plana lantzeko prozesuan pertzepziozko parte-hartzea dutela. Hori dela eta, plan osoa ezin daiteke ekitaldi ekonomiko honetan zehar idatzi, eta ezinbestekoa da ordainketa batzuk 2009ra luzatzea. 
BESTE GAI BATZUK
Arestian aipatutakoez landara, Nafarroako Gobernuak ondoko gai hauek ere onetsi ditu gaurko bilkuran:

Landa Garapeneko eta Ingurumeneko Departamentua

-Gobernuak NAMAINSA-ri eskatuko dio hondakinak kudeatzeko beste plan integratua egin dezan 

-1,05 milioi euroko gastua onetsi da nekazaritzako ustiategiak modernizatzeko dirulaguntzetarako

-Gobernuak Estatuko dirulaguntzak ematea onetsi du Nafarroako akuikultura sektorerako

-Herrilur desafektazioak onetsi dira Iraizotz, Corella eta Azagran
-370.734 euroko gastua onetsi da nekazari gazteak beren gain hasteko

Ekonomia eta Ogasun Departamentua

-Nafarroako Gobernuko enpresa publikoek ezingo dute langileen plantilla handitu 2008an
Kultura eta Turismo Departamentua

-Orbaitzetako Armen Ola Interes Kulturaleko Ondasun deklaratu da.
-Izendapena: Luis Iza Dorronsoro, Hezkuntza Departamentuko Kalitatea eta Genero Berdintasunaren Zerbitzuko zuzendaria.

